
Дүрүүд

	Дорж – Хууль цаазын Ахлах зөвлөх ( Прокурор ). Хижээл насны дунд зэргийн нуруутай, хурдан хөдөлгөөнтэй, туранхай биетэй, олон хэргийн ард гарч байсан байрын, буурьтай. Хүнийг нэвт харах увдистай гэмээр харцтай

	Баатар – Хошууч цолтой Ахлах Мөрдөн байцаагч. Дунд зэргийн насны цэргийн хүний шинжтэй өндөр чийрэг биетэй, ухаалаг тогтуун харцтай. 

	Баасан - Хурандаа цолтой Заставын дарга. Хүдэр чийрэг биетэй, дунд зэргийн нуруутай их л зовлон үзсэн харцтай. 

	Болд - Тавь гарч яваа байрын хувийн жижиг үйлдвэрийн эзэн. Дунд зэргийн нуруутай, буурал сортой хар үсээ арагшаа самнасан дэгжин эр. 

	Энхээ - Болдын эхнэр. Тавь дөхөж яваа цэмцгэр гуалиг биетэй зөөлөн дулаахан харцтай эмэгтэй. 

	Туяа - 20 настай Болдын охин. 

	Батням – Туяагийн найз залуу, 18 настай. 

	Мөнхөө – Архичин. 20 гарч яваа хурц, ширүүн төрхтэй залуу. 

	Төрөө - Архичин. 50 гарч яваа байрын жижгэвтэр биетэй, зальжин харцтай эр. 

	Сэржмаа – Хэрэгтэн, царайлаг төрсөн гуалиг бүсгүй

	 


Нэгдүгээр бүлэг

	Нэгдүгээр үзэгдэл

	Ахлах Мөрдөн Байцаагч, Хошууч Баатарын өрөөнд өрнөх үйл явдал.

	Хошууч Баатар ширээнийхээ ард сууж харагдана.

	Ширээний хажуугийн сандал дээр шоронгийн хувцас, ургаж байгаа зараа шиг үс нь өөрт нь  их зохисон, царайлаг бүсгүй, хэрэгтэн Сараа сууж харагдана.

	Баатар: За Сараа. Бие сайн биз дээ? Ямар нэгэн санал гомдол байна уу?

	Сараа: Онц хэлэх зүйлгүй. Гэхдээ Хошууч аа! Та, намайг саяхан хоёр дахь удаа

	              алахыг завдсаныг мэдэж байгаа биз дээ?

	Баатар: Мэднэ ээ. ( түүнийг нэвт харна )

	Сараа: Хошууч аа, би үнэхээрийн их айж байна! ( уйлагнан )

	Баатар: Ойлгож байна. Гэхдээ чамайг ингээд бүлх залгачихсан юм шиг

	               аашлаад байх юм бол, бид чамд туслах ямар ч арга алгад аа.

	Сараа: Хэрэв би хамтарч ажиллахыг зөвшөөрвөл, та ямар болзол тавих юм бэ?

	Баатар: Мэдээж хуулийн л дагуу.

	Сараа: Аан! ( доошоо харан толгойгоо унжийлган сууна )

	Баатар: Гэхдээ чиний шинээр өгөх мэдүүлэг бидний ажилд хэр зэрэг тус болохоос их 

	               зүйл хамаарна.

	Сараа: Миний шинэ мэдүүлэгт, хэрэв би холбогдвол надад нэмж ял өгөх үү?

	Баатар: Бидэнтэй хамтарч ажилласан гэдгээр чинь би чамд бүх чадлаараа тусална

	               гэдгээ амлая.

	Сараа: Та яг амлаж байна уу?

	Баатар: Би цэргийн хүн. Тиймд  хэзээ ч амласнаасаа буцдаггүй.

	Сараа: За. ( бодлогошрон )

	              Тэгвэл би хамтарч ажиллахыг зөвшөөрч байна.

	Баатар: Их сайн байна. Май, үүн дээр бич дээ! ( хэдэн хуудас цаас, үзэгтэй 

	               өгнө )

	Сараа мэдүүлгээ бичиж дуусаад Баатарт өгнө.

	Баатар гүйлгэн уншина.

	Баатар: Тэгэхлээр чиний жинхэнэ нэр Сандагийн Сараа биш Сүрэнгийн Сэржмаа болж

	               байх шив?

	Сараа: Тийм ээ. ( доошоо харан сууна )

	Баатар: Чи анх Коля хочтой Батхуягтай 17 настай байхдаа танилцсан юм байна. Тийм 

	                үү?

	Сэржмаа: Яг үнэн. Би анхныхаа оролцсон Загвар Өмсөгчдийн тэмцээний дараа 

	                    танилцсан юм. 

	Баатар: Чи Хурандаа Баасангийн хэрэгт холбогдохдоо ямар учиртай Соёлмаа нэрийг

	                хэрэглэсэн юм бэ?

	Сэржмаа: Уг хэрэгт холбогдох үед би насанд хүрчихсэн байсан болохоор хурандаа             

	                   Баасанг насанд хүрээгүй хүүхдийг бэлгийн харьцаанд уруу татсан хэргээр шийтгүүлэхийн тулд насаа даран Соёлмаа нэрээр хэргийн хохирогч болж чадсан юм.

	Баатар: Энэ хэрэг чиний анхны хэрэг байсан уу?

	Сэржмаа: Яг ч анхных биш л дээ. Би арван жилд сурч байхдаа Циркийн өлгүүрээс

	                    хүний савхин дээл хулгайлах гэж байгаад баригдаж байсан. ( уйлна )

	Баатар: Колягийн бүлгийнхэнтэй холбоотой арваад хэрэгт холбогдсон гэдэг чинь үнэн

	               үү? 

	Сэржмаа: Үнээн.

	Баатар: Колягийн бүлгийнхэн чамаар хэрэг үйлдүүлэхийн тулд зодож дарамталж

	               байсан уу?

	Сэржмаа: Үгүй. Ихэнхдээ мөнгө төлдөг байсан. Нэг удаа машин авч өгсөн. ( уйлна )

	Баатар: Өгсөн мэдүүлгээ үнэн зөв гэж үзэж байгаа бол гарынхаа үсгийг дор нь 

	                зурчих. ( мэдүүлгийг нь урд нь тавина )

	Сэржмаа мэдүүлэг нь дээрээ гарын үсэг зурна.

	Хөшиг хаагдана

	                   

	 


Хоёрдугаар үзэгдэл

	Болдын засалт сайтай тохилог галт тогооны өрөөнд өрнөх үйл явдал. 

	Болд цайгаа оочлон цонхоор харан зогсоно. 

	Эхнэр Энхээ өглөөний цайныхаа ширээг засаж харагдана. 

	Энэ үед охин Туяа орж ирэн ширээнд сууна. 

	Туяа: Аав бас л найзыгаа хараад зогсож байгаа юм уу?

	Болд: Харин тийм ээ. Аавд нь түүнийг ингээд харах тоолон их зүйл бодогддог юм. 

	Туяа: Миний мэдэхээр та бараг л хоёр жилийн турш өглөө бүр харлаа даг. 

	Болд: Нээрээ тэгсэн үү! 

	Энхээ: Дэмий юм хийж хайран цагаа барж зогсох юм. Өөр хийх юм зөндөө байхад чинь!

	Болдоо: Миний охин энэ ах шиг ээ цаг сайн барьдаг болчихвол ч их учир байна шүү!

	Туяар: Би цаг сайн л барьдаг биз дээ! ( инээмсэглэнэ ). 

	Энхээ: Очиж очиж хог түүж амьдардаг хүнээр цагаа яаж барихыг заалгуулаад байхдаа ч яах вэ дээ! 

	Болд: Түүний ажилдаа цагтаа ирэх нь яг л герман хүн шиг шүү! Үнэхээр гайхалтай!

	Энхээ: Чи л түүнийг худлаа хөөргөөд байгаа болохоос биш ямар л олигтойдоо хог түүж явах юм бэ?

	Туяа: Ээж та яахаараа юмыг дандаа муу талаас нь харж байдаг юм бэ? Хүний амьдралд юү ч тохиолдож болно биз дээ?

	Энхээ: За за, чи ч бас юу вэ? Байсаар байгаад ээждээ заах нь уу?

	Болд: Охины хэлдэг ч зөв шүү! 

	Туяа: Зарим өдөр би хог хаяхдаа талх тариа, хуурай идэх юмнаасаа түүнд өгөхөд “Баярлалаа” гээд авч байгаа нь үнэхээрийн сэтгэлээсээ шүү. 

	Энхээ: За за одоо болно! Наад цай унд чинь хөрчихлөө. Ярих зүйл мундсан биш! ( залхсан шинжтэй харна ). 

	Болд: Миний хөгшин мэдэж байгаа шүү дээ. Сүүлийн хэдэн сард манай ажилд хэчнээн хүн орж гарав даа. Шинээр орохдоо эхний үед овоо цагаа барина, за тэгээд л байхгүй шүү дээ! Тэгэхэд энэ Нэргүйг хар! Өглөө болгон 7. 30-д яг л цагтаа ирээд хогийн савныхаа хажууд цэмцийгээд зогсож байдаг юм. 

	Энхээ: Чи чинь хаанаасаа бас нэрийг нь олоод мэдчих ээ вэ?

	Туяа: Би аавд хэлж өгсөн юм. 

	Энхээ: Юү гэнэ ээ? Чи арай тэрэнтэй ярьж хөөрдөг юм биш биз дээ? Битгий заваараад байгаарай!

	Туяа: Яагаад болохгүй гэж? Таныхаар бол хүн өөрт чинь баярлалаа гэж байхад өөдөөс нь ярвайчхаад яваад өгөх хэрэг үү? Би лав тэгж чадахгүй! Тэгээд ч Нэргүй ах их эелдэг сайн хүн!

	Энхээ: Хөгшөөн! Чи энэ хүүхдийнхээ хэлж байгааг дуулж байна уу?

	Болд: Яах вэ дээ! Хөрштэйгөө л танилцаа биз! Түүнд чинь муу юм юү байгаа юм бэ? Тэгээд ч саахалт айлын санаа нэг гэдэг биз дээ? (охин руугаа харж нүдээ ирмэнэ ). 

	Энхээ: За яршиг даа! Тэр хэзээнээс манай хөрш болчих оо вэ? Эртээд надтай зөрөхөд үнэр танар гэж ёстой авах юмгүй хүн байна лээ!

	Туяа: Ээж, та одоо больж үз! Арай хэтэрлээ!

	Энхээ: Чи чинь байсаар байгаад миний дууг хорих нь уу? Гайгүй ч хэвтэнэ ээ!

	Болд: За хөгшин минь тайвшир ч үз! Тэгж ярих юм бол анх чамтай танилцаад танайд очиход танай хашааны үнэр тийм ч таатай байгаагүй байх шүү!

	Энхээ: Аргагүй шүү дээ! Манай хашаа захын яг хажууд байсан болохоор тэндхийн согтуу хөлчүү хүмүүс гаднаас нь байнга бие засдаг байсан юм чинь. Тэгэлгүй дээ!

	Болд: Тэгээд чи тийм үнэртэй газар өсөж өндийчхөөд одоо яагаад тэр ядарсан хүн рүү дайраад байгаа юм бэ?

	Энхээ: Чи яахаараа дандаа хүний хойд урьдах амьдралыг сөхөж ирээд хэрүүл өдөж байдаг юм бэ?

	Болд: Чи л өөрөө сонсохыг хүсээ биз дээ? Тэгээд ч би чамайг зарим хүмүүс шиг өмнө нь ямар байснаа мартчихаад худлаа томроод байхаар чинь дургүй хүрээд хэлж орхилоо. Таалагдаагүй бол уучлаарай!

	Туяа: Аав, ээж! Одоо боль оо! Аягүй бол хэрүүл болох нь. Би явлаа, хичээлээсээ хоцорлоо. Баяртай! ( явна ). 

	Хөшиг хаагдана

	 


Гуравдугаар үзэгдэл

	Бидний танил Болдын байрны урд талын сандал дээр болох үйл явдал. 

	Өглөө эрт бараг үйр цайхтай уралдан Мөнхөө гэрээсээ гарч ирэн байрныхаа гадаах сандал дээр эргэн тойрноо шинжин сууна. 

	Нэг их удалгүй түүний хажууд найз ах Төрөө нь ирж сууна. 

	Мөнхөө: За ах хүү, сайн уу? Дүү нь шартаж үхэх нь ээ! Дотор засчих ганц юм байна уу?

	Төрөө: Юү ч байхгүй ээ! Өчигдөр байдгаа чамд барьчих аа биз дээ?

	Мөнхөө: Чи нэг юм аргал л даа! Миний бие маш муу байна шүү дээ!

	Төрөө: Юү ч гэсэн ойр хавьд таньдаг царай харагдаасай гээд хүлээхээс!

	Мөнхөө: Найз аа, яг үхэх нь ээ! Өчигдөр ер нь юү уучхав аа? 

	Төрөө: 0. 5-ын хоёр шил “Хараа” л уугаа биз дээ? 

	Мөнхөө: Танд тэгээд жоохон ч гэсэн дотор засчих “эм тариа” алга уу?

	Төрөө: Чи чинь өнөөдөр яагаад л хүнийг янз янзаар дуудаад байна аа? Нэг болохоор ах аа, үгүй бол чи, заримдаа бүр найз аа ч гэх шиг! Аль нэгээр нь дууд л даа! Миний ч гэсэн дотор муу, хэцүү байна. Мэдэв үү?

	Мөнхөө: Та тэгээд яах гээд байна аа? 

	Төрөө: Гэрт ч нэг хадгалсан “амь тариа” ч байх нь байгаа. Юү ч гэсэн эхнэр ажилдаа яваадхаг! Өрөөнд нь нуучихсан юм. Нүдэн доор нь нуухгүй бол олчхоод байдаг юм. Их зовлонтой!

	Мөнхөө: Чи одоо юун сүртэй юм бэ? Нэг юм олоод ир гээд байхад чинь. Хохь чинь шүү!

	Төрөө: Байж бай, байж бай! “Хогийн” Нэргүй ажилдаа ирж байна. Ах нь нэг уулзаад орхиё! ( Нэргүйг даллан дуудна ). 

	Нэргүй: За сайхан амарцгаав уу? 

	Төрөө: Сайн. За сайн ч гэж дээ! Дотор муу, хэцүү л байна. Чамд зээлүүлчих ганц хоёр мянган төгрөг байхгүй биз?

	Нэргүй: Чи одоо хүний өмнөөс уучихсан юм шиг, юун ч сүртэй юм бэ дээ!

	Мөнхөө: Чи одоо юү гээд байна аа? Шалих ч юм шиг, нэг муу хог түүгч байж! Байвал өгчих, байхгүй бол зайл!

	Нэргүй: Юү гэнэ ээ? Дүү хүү хэрээ мэдэж олон юм донгосоорой! Ах нь чам шиг хүүхдүүдийн учрыг амархан олчихдог хүн шүү! Амаа татаарай!

	Мөнхөө: Юү гэнэ ээ? ( босон ирнэ )

	Төрөө ( тэдний дундуур орж зогсоно ): За Мөнхөө, чи тайвшир! Ах зах хүнтэй яаж харьцаж байгаа юм бэ? ( Мөнхөө рүү нүдээ ирмэнэ )

	Мөнхөө: За ах хүү дүүгээ уучлаарай! Дүүгийнх нь дотор их муу байна, яг эсгий гутал залгичихсан юм шиг. 

	Төрөө: Нэргүй, найз аа! Тэгээд ямар ч арга алга уу? Найз нь оройдоо л эргүүлээд өгчих нь шүү дээ. Чи ямар намайг мэдэхгүй биш!

	Нэргүй: Уг нь ч талх тариа авна гэж хадгалсан хоёр мянган төгрөг байна л даа. Өгчихдөг юм уу гэж байтал наад нэг юм чинь дургүй хүргэчихлээ!

	Мөнхөө: ( мөнгөний сургаар жигтэйхэн уярч ирээд ) Ах хүү, дүүгээ уучлаарай гомдоосон бол! ( хоол горьдсон гөлөг шиг ширтэнэ )

	Төрөө: Тэр байгаа хэдээ өгчих л дөө! Найз нь яг шүү дээ!

	Нэргүй: За, за май! ( хоёр мянган төгрөг гаргаж өгнө )

	Төрөө: Миний найз үнэхээр хайр хүрмээр хүн шүү! Баярлалаа! ( марсайж ирээд инээнэ )

	Нэргүй: Зүгээр ээ! Чадвал хурдан эргүүлж өгөхийг бодоорой! За би ингээд явлаа ( босож явна ). 

	Мөнхөө: Ингэж доошоо орох гэж! Очиж очиж хог түүдэг новшноос архины мөнгө гуйх гэж! ( Нэргүйн хойноос их л ёозгүй харна )

	Төрөө: Чи цаадахтайгаа аятайхан харьцаж байхгүй бол болохгүй шүү. Шорон оронгоор явчихсан эвгүй л хүн гэж дуулддаг юм. 

	Мөнхөө: Тэрний шорон оронд орж байсан нь хэнд хамаатай юм бэ? Алив та яваад хурдан ганц юм олоод ир!

	Төрөө: За за явлаа! Гэхдээ хаанаас авъя даа байз?

	Мөнхөө: Тэнэг юм уу? Хайшаа юм бэ! Хойд байрны жижүүр дээр л оч л доо!

	Төрөө: Өө нээрээ, тэгье байз! За би явлаа. Харин чи манай эхнэрийг л явахыг л сайн харж байдаг юм шүү! Алдчихав аа! ( явна )

	Хөшиг хаагдана

	 


Дөрөвдүгээр үзэгдэл

	Хууль Цаазын Ахлах зөвлөхийн ( прокурорын ) өрөөнд өрнөх үйл явдал. 

	Прокурор Дорж өөрийн ажлын ширээнийхээ ард сууж харагдана. Энэ үед түүний өрөөнд Ахлах Мөрдөн Байцаагч Баатар орж ирнэ

	Баатар: Эрхэм Прокурорын амрыг эрье! 

	Дорж: Амрыг эрье! Нөхөр Хошуучаар сонин юү байна? Наашаа суугаач! Ойрдоо үзэгдэхгүй яагаа вэ?

	Баатар: Ойрд ажил ихтэй. Энэ удаад гацчихаад явж өгөхгүй байсан хэргийг ахиж авч үздэг юм уу гээд тантай уулзахаар ирлээ. 

	Дорж: Тэр чинь ямар хэрэг билээ?

	Баатар: Нөгөө л алтны компанийн эзэн хохирогч Насанжаргалыг Колягийн бүлгийнхэн залуу бүсгүйтэй зочид буудалд өвөр түрүүндээ байгааг нь бичсэн бичлэгээрээ шантажлан мөнгө нэхсэн хам хэрэг байдаггүй юү!

	 

	Дорж: Юү? Тэр хам хэргийг чинь дээрээс дарамталсаар байгаад хэрэгсэхгүй болгочхоогүй бил үү?

	Баатар: Хохирогч Насанжаргалын өөрийнх нь нууц камераар бичиж авсан бичлэг нь хэргийн эд мөрийн баримт болсны хүчинд хэргийг бүхэлд нь хэрэгсэхгүй болгож тэд ч бас чадаагүй л дээ. Тэгээд зөвхөн хэрэгт холбогдогч Сарааг залилан хийхээр завдсан хэргээр гурван жилээр таслаад таарсан даа.

	Дорж: Тэр бичлэгт хэрэгтэн Сараагийн үйлдлийг газар дээр нь бичиж авсан байдаг бил үү?

	Баатар: Яг үнэн, прокурор оо! Бичлэгт хэрэгтэн Сараа хохирогч Насанжаргалын архинд унтуулах эм хийж унтуулчхаад нүцгэлэн оронд оруулаад өөрөө түүний өвөрт шалдан орж байгаа нь бичигдсэн байдаг. 

	Дорж: Нээрээ би сайн санаж байна! Одоо өөрт чинь уг хэрэгтэй холбогдолтой шинэ баримтууд байна уу?

	Баатар: Би яг энэ талаар тантай зөвлөлдөх гэж ирсэн юм. 

	Дорж: За тэгвэл байгаа материалаа дэлгээд илтгээд байж дээ!

	Баатар: Сүүлийн үед хэрэгтэн Сараа бидэнтэй хамтран ажиллаж байгаа. Түүнийг хоёр дахь удаа алах гэж завдсанаас хойш хам хэргийнхээ талаар шинээр хэд хэдэн мэдүүлэг өгсөн. Өөрийнхөө жинхэнэ нэрийг Сэржмаа гэдгээ хүлээсэн нь нотлогдсон тул түүний хэргийн бүртгэлүүдийг жинхэнэ нэр Сэржмаа дээр нь шилжүүлсэн. 

	Дорж: Маш сайн байна. Баяр хүргэе! Одоо ч энэ хэрэг урагшлах нь дээ!

	Баатар: Баярлалаа! Түүнээс гадна сүүлийн сонгуулиар уг хэргийг гацаагчдын зарим нь суудлаасаа огцорсон тул дарамт шахалт багассанаас ажил урамтай явж байна. 

	Дорж: Миний хувьд мөн адил ( инээмсэглэнэ ). 

	Баатар: Мөн саяхан хэрэгтэн Сэржмаа урьд нь хуурамч нэрээр хэд хэдэн хэрэг үйлдсэнээ хүлээсний нэг нь Хурандаа Баасангийн хэрэг болох нь тогтоогдсон. Та Хурандаа Баасангийн хэргийн хохирогч хэмээх Соёлмааг охиныг санаж байна уу?

	Дорж: Санахаар барах уу! Миний найзын амьдралыг ормоор нь эргүүлсэн охин доо. 

	Баатар: Хурандаа Баасангийн хэрэгт хэрэгтэн Сэржмаа хохирогч охин Соёлмаагийн дүрд тоглосноо хүлээсэн. Уг хэрэгт холбогдох үедээ хэрэгтэн Сэржмаа 19-тэй байсан тул насаа дарж Соёлмаа нэр зүүсэн юм байна лээ.

	Дорж: Тэгвэл насанд хүрээгүй хүүхдийг бэлгийн харьцаанд уруу татаагүй байх нь ээ?

	Баатар: Хурандаа Баасан мэдүүлэгтээ хүүхэнтэй өвөр түрийндээ орсон бичлэгийг хүлээдэг боловч насанд хүрээгүй байсан гэдгийг нь зөвшөөрдөггүй юм. 

	Дорж: Хурандаа Баасан хэргийнхээ талаар өгч байсан мэдүүлэгтээ хэргийг зохиомол гэдэг байсан нь ашгүй нэг нотлогдох нь ээ? ( инээнэ)

	 

	Баатар: Хэрэв та зөвшөөрвөл уг хэргүүдийг бүхэлд нь сайн шалгах хэрэгтэй байна!

	Дорж: Маш зүйтэй! Би чамд зохих бичиг баримтыг хурдан бэлдэж өгье. Энэ удаад хэдүүлээ тун болгоомжтой үзнэ шүү! “Баас хэчнээн хатавч өмхийгөө тавьдаггүй” гэгчээр цаадуулыгаа хүчтэй хэвээрээ л байгаа гэдгийг мартаж болохгүй шүү!

	Баатар: Ойлголоо Эрхэм Прокурор оо! Хурандаа Баасангийн хэрэгтэй холбогдолтой хүмүүс мөн хохирогч “алтны” Насанжаргалын хэрэгтэй холбоотой болж таараад байгаа.

	Дорж: Талийгаач Баасангийн хэргийг нотолчихвол, түүнийхээ нэрийг цагаатгаад эхнэр хүүхдэд нь баяртайгаар дуулгавал сайхан аа!

	Баатар: Талийгаач аа?! Юү гэсэн үг вэ?

	Дорж: Миний анд шоронд байхдаа сүрьеэгээр өнгөрчихсөн шүү дээ. 

	Баатар: Ямар харамсалтай юм бэ!

	Дорж: Харин тийм ээ. За, чамд амжилт хүсье! Хэргийн талаар цаг алдалгүй мэдээлж байгаарай! ( инээмсэглэнэ )

	Баатар: Мэдлээ! Гүйцэтгэе! Явахыг зөвшөөрнө үү? ( гарч явна )

	Хөшиг хаагдана

	Нэгдүгээр бүлэг төгсөв

	 

	 


Хоёрдугаар бүлэг

	Нэгдүгээр үзэгдэл

	Бидний мэдэх Болдын гал тогооны өрөөнд өрнөх үйл явдал. 

	Болд гэргий, охиныхоо хамт өглөөний цайгаа уун сууцгаана. 

	Энхээ: Уучлаарай ханийгаа! Хамаагүй болох болохгүй юм ярьж байгаад чамайгаа хүнтэй муудалцуулчихлаа!

	Болд: Одоо яая гэх вэ дээ. Нэгэнт өнгөрсөн явдал. Гэхдээ хөөрхий муу Нэргүйг их л эвгүй байдалд оруулж орхилоо. 

	Туяа: Юү болсон юм бэ? Нэргүй ахтай маргалдсан юм уу?

	Болд: Харин тийм ээ! Чи санаж байна уу? Өнгөрсөн долоо хоногт орцны үнэр гэж авах юмгүй байгаагүй юү, өмхий үнэртээд?

	Туяа: Тэгээд?

	Болд: Ээж чинь надад “энэ муусайн хог түүж амьдардаг юмнууд орцонд бие засаад өмхийрүүлчихлээ” гээд гонгиноод байхаар нь аав нь Нэргүйг олж очоод баахан загнаад доромжилчихсон юм. 

	Туяа: Ямар балай юм бээ! СӨХ орцны жижүүрийг ажлаас нь халснаас болоод орц долоо хоног жижүүргүй байсан байхгүй юу даа!

	Энхээ: Тэгээд жижүүргүй л байсан байгаа биз. Тэглээ гээд орц яахаараа өмхийрдөг билээ?

	Туяа: Яах вэ, зарим оршин суугчид жижүүрийг зарцаа гэж боддог юм чинь. Тэгээд л “зарц” нь байхгүй болчихоор хогоо давхартаа гаргаад орхиод байхгүй юү!

	Болд: Харин тийм юм аа! Манай орцны зарим айлууд хогоо гаргаад хаяхын оронд давхартаа орхичихдог юм байна шүү дээ. Уг нь гаргаад хаяхад юү байх вэ дээ? Худалч хүнд арав алхах л газар даа!

	Энхээ: Сонин л юм даа. Гэрийнх нь үүдэнд шахуу хогноос нь өмхий үнэртээд байхад мэддэггүй л юм байх даа?

	Туяа: Тэд мэдсэн ч гэсэн нөгөө “зарц” нь ирж хогоо авахгүй болохоор өөрсдөө юү гэж өмхийрсөн хогондоо хүрч доошоо орох вэ дээ. 

	Болд: Би хагас зуун жил байранд амьдрахдаа “орцоо өмхийрүүлсэн оршин суугчид” гэж дуулаагүй юм байна. Ардчилал их хөгжихөөрөө ингэдэг юм байх даа?

	Энхээ: Хувиа хичээгээд худлаа биеэ тоохоор ийм байдалд хүргэж байгаа юм даа!

	Туяа: Арай хэтэрнэ ээ! Даанч дээ! Аав, та тэгээд Нэргүй ахад юү гээд хэлчих вэ?

	Болд: Хэлэх хэлэхгүйгээр доромжлоод, бодохоос ичмээр! ( толгойгоо сэгсэрнэ )

	Туяа: Би таныг тэгнэ гэж даанч бодсонгүй!

	Энхээ: Энэ бүгд миний буруу. Би л хүнийг гаднаас нь хараад голж шилдгээс боллоо. Та хоёр намайгаа уучлаарай!

	Болд: Бид хоёроос уучлалт гуйх яах вэ! Цаад Нэргүйгээ л аятайхан аргадахыг бод. 

	 

	Энхээ: Тэгнэ ээ. Би заавал уулзаж уучлалт гуйна аа!

	Туяа: Миний муу ээж овоо шүү дээ!

	Энхээ: Тэрийг хар аа, яасан заваарсан амьтан бэ!!

	Болд: Юү болов? ( цонх руу очно )

	Энхээ: Би лав одоо Нэргүйгээс уучлалт гуйхгүй! Заваарсан юм! Очиж очиж хогийн савны хажууд хүндрээд байхдаа яадаг юм бэ?

	Болдоо: Энхээ, чи түүнийг хар даа! Бие засахдаа доороо гялгар уут дэвссэн юм байна шүү дээ! Одоо түүнийгээ боож аваад хог руу хаячихлаа. Хөөрхий, гэдэс нь эвгүй оргиж дээ. 

	Энхээ: Нээрээ л эвтэйхэн цэвэрхэн боогоод хогийн саванд хийчихлээ гээч! Маниасаа дээр юм аа. Орох оронгүй болохоор аргагүй юм даа. Манай төр олигтой байсан бол эд маань юү гэж... (халаглана )

	Туяа: Их соёлтой ах шүү! ( инээмсэглэнэ )

	Энхээ: Та хоёрын минь зөв юм байна аа. 

	Туяа: Манай орцны зарим суугчдын дэргэд хамаагүй боловсон соёлтой байгаа биз дээ?

	Энхээ: Гарцаагүй тийм юм аа! Ээж нь Нэргүйгээс заавал уучлалт гуйна аа!

	Болд: Би ч гэсэн! 

	Энхээ: За би явлаа. Өнөөдөр эрт ажилтай. Алив Туяа, ээждээ цаад шүүгээнээсээ ууттай чихэр аваад өг дөө? Ээж нь замдаа Нэргүй ахад нь өгөөд уучлалт гуйх гэсэн юм. 

	Болд: Энэ хэдэн дүрсгүй хүүхдүүд чинь Нэргүйг тойрч аваад байх чинь! Яах нь вэ? ( гүйж гарна )

	 

	Хөшиг хаагдана

	 


Хоёрдугаар үзэгдэл

	Бидний танил Прокурор Доржийн өрөөнд өрнөх үйл явдал. 

	Прокурор Дорж, Ахлах Мөрдөн Байцаагч Хошууч Баатар нар ширээний хоёр талд суун ярилцана. 

	Дорж: Дуулгах сонин их л биз дээ?

	Баатар: Ойрын үед ажил их урагштай байгаа болохоор танд дуулгах сонин ихтэй. 

	Дорж: Тэгнэ ээ тэр! Миний нэг л баярын совин татаад байсан юм. За хө, тайлагнаад байж дээ. ( инээмсэглэнэ )

	Баатар: Хурандаа Баасангийн хэрэгт холбогдогч, бидний ажлын олон жилийн садаа УИХ гишүүн асан Сүххуяг гишүүн болохоосоо хоёр жилийн өмнө Заставын даргын орлогчоор хошууч цолтой ажиллаж байсан юм байна. 

	Дорж: Тэр нөхөр ямар замаар тэгж хурдан өндөрт гарав аа?

	Баатар: Хэрэгт холбогдогч Сүххуяг талийгаач Заставын Дарга Хурандаа Баасангийн орлогч байсан гээд та бод доо!

	Дорж: Баасангийн мэдүүлэгт орлогчийнхоо төрсөн өдрийг хамт буудалд тэмдэглэсэн оройгоо уг хэрэгт холбогдсон гэдэг байх аа. 

	Баатар: Яг үнэн! Хэрэгтэн Сэржмаагийн өгсөн мэдүүлэгт хэрэгт холбогдогч Сүххуягийг энэ хэргийн гол үйлдэгч гэснийг Сүххуяг өөрөө хүлээсэн. 

	Дорж: Хэрэгт холбогдогч Сүххуяг чинь тэгэхлээр хүмүүсийг нууцаар бичсэн бичлэгээрээ дарамталж гартаа оруулдаг аргатай хэрэгт холбогдогч Колягийн бүлгийнхний хамтрагч нь байх нь ээ. 

	Баатар: Хэрэгт холбогдогч Колягийн бүлгийнхэн энэ гаршсан аргаараа хэд хэдэн төрийн томоохон албан хаагч мөн томоохон компанийн захирлуудыг гартаа оруулсан нь эхнээсээ тогтоогдоод байгаа боловч одоогийн байдлаар хүч хэрэглэж айлган сүрдүүлдэг байсан талаар нь мэдээлэл хомс байна. 

	Дорж: Тун сайн байна! 

	Баатар: Хэрэгт холбогдогч Колягийн бүлгийнхэн Хурандаа Баасанг Сэржмаа хүүхэнтэй явалдаж байгааг нь бичсэн бичлэгээрээ түүнийг эхнэртэй нь хамт шантажлаад ч амжилт олоогүй нь тогтоогдсон. 

	Дорж: Хурандаа Баасанг тэд наранд ч, нарсанд ч үйлийг чинь үзнэ дээ гэж их л занаж байсан гэдэг шүү!

	Баатар: Хурандаа Баасангийн хувьд тэдний шантаажнаас огт эмээлгүй харин ч зоригтойгоор “та нар надаас эхнэрээ алдах уу, эх орноо худалдах уу гэж байгаа бол би ямар ч үед эх орноо худалдахгүй” гэсэнд нөгөөдүүл нь өширхөөд түүний эсрэг зохиомол хэрэг үүсгэн ял өгүүлж чадсан байдаг юм. 

	Дорж: Энэ чинь ёстой манай Баасангаас гарах үг мөн дөө! Манай хүнийг яаж тийм амархан гартаа оруулна гэж бодсон юм бол доо? ( инээмсэглээ )

	Баатар: Хэрэгтэн Сэржмаа уг хэрэгт холбогдолтой нь бүрэн нотлогдсон. 

	 

	Дорж: Ондоо нэртэй иргэний үнэмлэхүүдийг хаанаас хэнээр яаж гаргуулж авсныг тогтоосон уу?

	Баатар: Арай л амжаагүй байна, Прокурор оо. Харин бид тэр хэргийг бүх хэвлэл мэдээллийн сувгаар газар авхуулахад гол дүрд тоглосон сэтгүүлч эмэгтэй Сүрлэгмааг уг хэрэгт холбогдогчоор татчихаад байгаа. 

	Дорж: Сайн шалгах хэрэгтэй. Тэдний үйлдсэн хэрэг үүгээр зогсохгүй л байх!

	Баатар: Тийм ээ, Прокурор оо. Хурандаа Баасанг баригдсанаас хойш түүний орлогч, хэрэгт холбогдогч Сүххуяг ажлыг нь аваад удаагүй байхдаа Бороогийн боомтоор чиргүүлтэй арван ширхэг Шалаанз машинаар Хятадаас спирт оруулж ирж зарсан мэдээлэл байгаа болов ч одоогоор нотолж чадаагүй байна. 

	Дорж: Юү? Тэр явдлаас хойш хоёр жилийн дараа хэрэгт холбогдогч Сүххуяг гишүүнээр сонгогдсон байх нь ээ. 

	Баатар: Түүнийг гишүүн болсноос хойш хэрэгт холбогдогч Коля хочтой Батхуягийн бүлэгтэй холбоотой хэргүүд бүүр гацаанд орсон. 

	Дорж: Хэргийн зураг ч сайхан бууж байна даа. Ингэхэд нөгөө хэрэгт холбогдогч Сүрлэгмаа одоогоор ямар ажил эрхэлж байна?

	Баатар: Өө, тэр бүр гараад өгсөн. Өөрийн гэсэн тусгай телевизийн нэвтрүүлэгтэй. Тэндээ их л шударга хүний дүрд тоглоод сууж байдаг юм. Гайхмаар шорон зантай хүүхэн!

	Дорж: Хаанахын хэний ямар телевизэд бил ээ? 

	Баатар: Хэрэгт холбогдогч Сүххуягийн төрсөн дүүгийн “Зоос” телевизэд. “Зоос” телевизийн 80%-ийг Сүххуягийн дүү нь, 20%-ийг нь Сүххуяг өөрөө эзэмшдэг юм байна. 

	Дорж: Ерөнхий зураг их ойлгомжтой болж байна. Гэхдээ чи тун болгоомжтой ажиллахгүй бол болохгүй шүү. Цаадуул чинь аль хэдийн үнэр авчхаад чамтай холбоотой зүйл сэдээд байгаа сурагтай. 

	Баатар: Би мэдэж байгаа. Болгоомжтой ажиллана аа. За би ингээд явъя даа!

	Дорж: Болгоомжтой байгаарай! Цаадуул чинь нохой шүү. За баяртай! Амжилт хүсье!

	Хөшиг хаагдана

	 


Гуравдугаар үзэгдэл

	Болдын байрны урдах бидний танил сандлын ойролцоо өрнөх явдал

	Мөнхөө: Та одоо юү юуны духанд хүрэлгүй хүн зодоод байхдаа яадаг юм бэ? Би хэчнээн архичин ч гэсэн тань шиг хүн биш шүү!

	Нэргүй: Чи л тэр охины гар хөлөөс нь чангааж уйлуулаад тавихгүй байсан биз дээ? Тэгээд ч би чамд урьд нь зөндөө сануулсан байх аа!

	Төрөө: Чи Мөнхөөг буруу ойлгоод гар хүрчихлээ дээ! Тэр зууралдаад байсан охин чинь түүний дүү нь байхгүй юү! Ахыгаа гэртээ дагуулж орох гээд оролдож байсан нь тэр. 

	Нэргүй: Юү? Дүү нь гэнэ ээ?

	Төрөө: Тийм ээ. Чи ах дүү хоёрыг маргалдаж байхад нь дундуур нь ороод зодоон цохион үүсгэчихлээ. 

	Нэргүй: Өө ямар балай юм бэ! Мөнхөө, чамайг буруу ойлгосонд ахыгаа уучлаарай!

	Мөнхөө: Та битгий худлаа жүжиглээд бай! Ер нь яахаараа хүн болгоныг өөр шигээ бодож байдаг юм бэ. 

	Төрөө: За дүү хүү, тайвшир! Нэг их сүртэй юм болоогүй л байна. 

	Мөнхөө: Юү? Та битгий хуц! Гөлөг царайлчхаад!

	Нэргүй: Ах нь чамаас уучлалт гуйж байхад чи одоо юү гээд байгаа юм бэ?

	Мөнхөө: Би таныг мэднэ ээ! Охид сонирхдогийг чинь сайн мэднэ! ( жуумалзана )

	Нэргүй: Чи чинь юү гээд хуцаад байна аа?

	Мөнхөө: Яасан? Үнэнийг чинь хэлсэн чинь үхэх нь үү? Үнэн үг хэлсэн хүнд хүн өшөөтэй, үхэр унасан хүнд нохой өшөөтэй гэдэг ч аргагүй үнэн юм даа. Та хойд байрны Туяа охиныг харахаараа яадаг билээ? ( ёжтой инээнэ )

	Нэргүй: Чи битгий солиороод байгаарай! Ахынх нь алганы амт багадсан бол нэмээд өгье л дөө! ( босож ирнэ )

	Төрөө ( босож ирээд Мөнхөө, Нэргүй хоёрын дундуур орж зогсоно ): Та хоёр одоо боль оо! Ямар жоохон хүүхдүүд байгаа биш. 

	Мөнхөө: Зодвол зодож л байг. Би ямар худлаа ярьсан биш! Эхнээсээ л намайг өөр шигээ бодоод зодоо биз дээ, новш чинь!

	Нэргүй: За одоо больё оо! Чи бид хоёр хэн хэнийгээ буруу ойлгоод байх шиг байна. Энэ Туяа охин ямар сайхан сэтгэлтэй гэж бодно, үнэхээр хайр хүрмээр. 

	Мөнхөө: Тээр би хэлээгүй юү!

	Нэргүй: Чи бас л буруу ойлгочихлоо. Ах нь Туяаг өөрийнхөө хүүхэд шиг санаад хайралдаг юм. 

	Мөнхөө: Та битгий худлаа яриад хүн панаалдах гээд бай! Би таныг мэднэ ээ!

	Төрөө: За за одоо тайвширцгаа! Хэдүүлхнээ байж хоорондоо уралцаад яах вэ. Нэргүй чи зүгээр л Мөнхөөд ганц шил юм аваад өгчих. Тэгээд л гүйцээ!

	Мөнхөө: Тэгвэл ч болж байна шүү! 

	Нэргүй: Май, надад байгаа нь энэ! ( 3000 төгрөг гаргаж өгнө ). За би явалгүй бол болохгүй нь. Багадаа цэцэрлэг олж өгөх санаатай. Мөнхөө, чи ахыгаа буруугаар л төсөөлөөд байна даа! ( толгой сэгсрэн явна )

	Мөнхөө ( түүний хойноос харан зогсоно ): Нээрээ би хөөрхийг буруугаар бодоод байгаа юм болов уу?

	Төрөө: Чиний зөв өө! Бүхний нүдэн дээр ил байгаа биз дээ?

	Мөнхөө: Харин ээ? ( бодолд автана )

	Төрөө: Энэ Нэргүй шорон оронгоор явсан хумсаа нуусан зэвүүн новш шүү. Болгоомжтой л байх хэрэгтэй. Сая тэр хүүхдийн цэцэрлэг мэцэрлэг гээд худлаа яриад бултаж байгааг нь!

	Мөнхөө: За за, та өөрийгөө л хичээ! Та ч гэсэн их далжиак шүү!

	Төрөө: Чи байсаар байгаад над руу дайрах нь уу? За би нэг юм олоод ирье. ( зэвүүрхсэн байртай явна )

	 

	Хөшиг хаагдана

	Хоёрдугаар бүлэг төгсөв

	 


Гуравдугаар бүлэг

	Нэгдүгээр үзэгдэл

	Болдын гал тогооны өрөөнд болох үйл явдал. 

	Болд цонхоороо харан зогсоно. 

	Ширээний ард эхнэр Энхээ, охин Туяа, түүний найз залуу Батням нар өглөөний цайгаа уун сууцгаана. 

	Энхээ: Чи бас л Нэргүйг ажиглаж байна уу?

	Болд: Тийм ээ. Өчигдөр манай эндхийн хэдэн архичидтай нийлээд зодоон хийгээд саваад явсан хүн чинь өнөөдөр харин юү ч болоогүй юм шиг ажилдаа ирчихсэн байна. 

	Энхээ: Нээрээ их зарчимч хүн шүү. 

	Батням: Ямар хүний тухай яриад байгаа юм бэ?

	Туяа: Манай энүүгээр нэг хог түүж явдаг ах байдаг юм аа. Их сонирхолтой хүн. Бид түүний талаар бараг өглөө бүр ярилцдаг юм. 

	Батням: Юугаараа тийм сонирхолтой гэж?

	Туяа: Цаг барихдаа яг герман хүн шиг. Бас цэмцгэрийг нь яана аа! ( инээмсэглэнэ )

	Батням: Сонин юм аа! Бас тийм цэмцгэр хог түүдэг хүн байдаг аа?

	Болд: Батням аа! Ингэхэд хүү минь чи хэдтэй билээ?

	Батням: 18 настай

	Болд: Би та хоёрыг чацуу гэж боддог байсан чинь хоёр насаар дүү юм аа даа. 

	Батням: Тийм ээ. Би зургаатай сургуульд орсон болохоор одоо Туяатай нэг курст хамт сурдаг юм. 

	Болд: Хүүхдүүд минь, “залуудаа махаа идвэл хөгшрөөд шөл ууна” гэдгийг санаж явах хэрэгтэй шүү!

	Батням: Бид хоёр ойлгож байгаа!

	Энхээ: Миний охин битгий их оройтож байгаарай! Ойрдоо энэ хавиар охин хүүхдүүдийг оролдоод байгаа сураг байна шүү. 

	Туяа: За, ээж ээ.

	Батням: Өчигдрийн зодоон лав нэг охиноос болох шиг болсоон. 

	Болд: Яагаад тэгж бод оо вэ?

	Батням: Намайг орц руу орох гэж байхад нэг охин уйлаад, хажууд нь хоёр согтуу ах зодолдоод байсан. 

	Энхээ: Муусайн архичид гудрах мөрөөрөө гудрахгүй, байсаар байгаад охидыг зүгээр явуулахаа болих нь уу?

	Болд: Нэргүй ч уг нь архи уудаггүй хүн дээ! 

	Батням: Тэд яах аргагүй л согтуу байсан даа!

	Болд: Сонин юм даа! Яасан юм бол доо? 

	Энхээ: Туяа, миний охин гарахдаа хогоо аваад гараарай!

	Батням: Өө, би одоо хаячхаад ирье! ( гарч явна )

	Болд: Найз чинь ер нь их дажгүй хүүхэд шиг байна шүү. Аав ээж нь юү хийдэг улс вэ?

	Туяа: Аав нь багад нь өнгөрчихсөн гэсэн. Одоо ээжтэйгээ амьдардаг юм. 

	Удалгүй Батням орж ирээд гараа угаан ширээнд сууна. 

	Тэрээр их л бодолд дарагдсан харагдана. 

	Хөшиг хаагдана

	 


Хоёрдугаар үзэгдэл

	Прокурорын өрөөнд болох үйл явдал. 

	Прокурор Дорж ширээнийхээ ард сууж харагдана. 

	Ахлах Мөрдөн байцаагч Баатар орж ирнэ. 

	Баатар: Прокурорын амрыг эрье!

	Дорж: Амрыг эрье! За наашаа суу!

	Баатар: Та үүнтэй танилцсан уу? ( хавтастай бичиг баримт гаргаж өгнө )

	Дорж: За хө, үүнийг чинь чамайг байгаа дээр нэг гүйлгээд орхиё (уншина)

	Баатар: Талийгаач Хурандаа Баасангийн хэрэг овоо урагштай шүү. ( инээмсэглэнэ )

	Дорж: Харин тийм байх шиг байна. Хурандаа Баасангийн аминд хоёр ч удаа халдахыг оролдсон юм шив дээ? 

	Баатар: Та үүний талаар огт дуулаагүй байсан юм уу?

	Дорж: Ерөөсөө дуулж байсангүй!

	Баатар: Би бодохдоо шоронгийн дарга Осор танд дуулгасан гэж бодсон юм. 

	Дорж: Би Хурандаа Осорыг сайн танина. Яагаад надад мэдэгдээгүй байдаг билээ? 

	Баатар: Сэжигтэй л байна. 

	Дорж: Хэрэгтэн Сэржмаагийн аминд мөн л хэд хэдэн удаа хүрэхийг завдсан гэдэг байх аа?

	Баатар: Яг үнэн. Бид түүнийг шүүх хурал болтол тусгай хамгаалалтад авсан. 

	Дорж: Ингэхэд хэрэгт холбогдогч Колягийн бүлгийнхэн хэрэг үйлдэхдээ хүч хэрэглэж айлган сүрдүүлдэг нь тогтоогдсон уу?

	Баатар: Тогтоогдсоон. 

	Дорж: Хэрэгт холбогдогч Сүххуяг яаж яваад Колягийн бүлгийнхний гар хөл болчхов оо?

	Баатар: Хэрэгт холбогдогч Сүххуягийн өгсөн мэдүүлэгт Колягийн бүлгийнхэн түүнийг зүрхэнд нь ортол нь зодож айлгасан юм байна. Сүххуягийн хэлж байгаагаар амиа гуйж байж амьд гарсан гэдэг. Түүнээс хойш хий гэснийг нь хийдэг болсноо хүлээсэн. 

	Дорж: Хурандаа Баасантай холбоотой хэрэг хэрэгт холбогдогч Сүххуягийн анхных уу?

	Баатар: Тийм ээ. Дараа нь Колягийн бүлгийнхний их хэмжээний спиртийг Хятадаас өөрийн хариуцаж байсан боомтоор оруулж өгснийхөө шагналд 150 мянган Америк Доллар авснаа хүлээсэн. 

	Дорж: Хэрэгт холбогдогч Сүххуягийн хөрөнгөнийх нь эх үүсвэр спиртийн мөнгөнөөс гаралтай байх нь ээ. 

	Баатар: Тэр мөнгөнийхөө ихэнхийг сонгуулийнхаа зардалд зориулснаа хүлээсэн. Гишүүн болсон тохиолдолд зарцуулсан зардлаа хэд дахин нугалаад амархаан олчихдог талаар мэдээлэл байгаа. 

	Дорж: Сонгуульд тэгээд л шуураад байдаг юм байх нь ээ!

	Баатар: Хэрэгт холбогдогч Колягийн бүлгийнхэн зарим төрийн том албан хаагч, томоохон компанийн захирлуудыг гартаа оруулахдаа тэдний үзэл бодлоосоо урвамтгай зан, эхнэр, эд хөрөнгөө ямар ч үнээр авч үлдэхийг хүсдэг  шуналыг нь ашигладаг болох нь тогтоогдсон. 

	Дорж: Одоохондоо бидний дунд урвагчид ба хувиа хичээгчид хэтэрхий олшроод байна. 

	Баатар: Хэрэв тэд эх орныхоо эрх ашгийг Хурандаа Баасан шиг дээдэлсэн бол манай улс ингэж доройтохгүй л байсан даа!

	Дорж: Тэр үнээн! Гэхдээ ирээдүйд бидний дундаас Хурандаа Баасан шиг шударга хүн олон төрж гарна гэдэгт би итгэлтэй байна. 

	Баатар: Одоогийнх шиг ганц нэгэн хүнтэй тэмцсэнээс бүхэл бүтэн системтэй нь тэмцэх хэрэгтэй болов уу гэж бодох юм. 

	Дорж: Чиний системийг өөрчлөх хэрэгтэй гэдэг чинь яг зөв. Одоогийн болж бүтэхгүй байгаа нөхдийн цүнх баригчид бол жинхэнэ аюултай хүмүүс. 

	Баатар: Өнөөдрийн нийгэмд урвагч болон цүнх баригчид од болон гялалзаад популизм хийгээд явдаг боллоо шүү. 

	Дорж: Ямар сайндаа л “аль ч нам сонгуульд ялахад ашигтай” гээд нэг айлын дөрвөн хүүхэд дөрвөн ондоо намд элсэж байх вэ дээ. 

	Баатар: Харин тийм ээ! Арай хэтрээд байгаа юм!

	Дорж: Ингээд л юм ярихаар улс төр гээд хазайчихдаг юм. Одоо болъё оо! Гол ажилдаа оръё!

	Баатар: Би шоронгийн дарга, эмч хоёртой Хурандаа Баасангийн талаар ярилцахад тэдний яриа нэг л биш санагдсан. Мэдүүлэг өгөхдөө яг л нэг хүн шиг ярьцгааж байсан нь нэг л сэжигтэй. 

	Дорж: Хээл хахууль авилагт холбогдсон юм харагдана уу?

	Баатар: Амьдарч байгаа байдал нь бусадтай харьцуулахад их л даруухан байгаа юм. Зарим тохиолдолд даруухан амьдарч байгаа дүрийн цаана их зүйл нуугдаж байдаг биз дээ?

	Дорж: Уг нь би тэдэнд их л итгэдэг юм. Гэхдээ чамд сэжигтэй санагдаж байгаа бол сайн шалга. Юмыг яаж мэдэх вэ! ( бодолд автана )

	Баатар: За мэдлээ!

	Дорж: Хэрэгт холбогдогчид Колягийн бүлгийнхэн, Сүххуяг, сэтгүүлч Сүрлэгмааг хорьсон чинь сайн хэрэг. 

	Баатар: Тэднийг хорьсноос хойш дээрээс дарамтлах нь эрс багассан. Айцгааж байгаа бололтой. 

	Дорж: Анхны алхам зөв тавигдаж байна гэсэн үг. Хэрэв хэргийг шүүх шударгаар зөв шийдэх юм бол ч... ( санаа алдана )

	Баатар: Энэ удаа шүүхийн талаар айлтгүй байх аа. Тэдний дунд ч өөрчлөлт сайн хийгдсэн. 

	Дорж: За чамд амжилт хүсье! Гол нь болгоомжтой байдаг юм шүү!

	Баатар: За гүйцэтгэе! Баяртай! ( босож явна )

	Хөшиг хаагдана

	 


Гуравдугаар үзэгдэл

	Болдын маш тохилог, тун тухлаг зочдын өрөөнд болох үйл явдал

	Болд, эхнэр Энхээ, Ахлах Мөрдөн Байцаагч Хошууч Баатар гурав ширээ тойрон суун харагдана

	Баатар: Уучлаарай! Охин чинь алга болоод хэр удаж байна?

	Болд: Яг хоёр хонож байна. Ямар ч сураггүй шүү!

	Энхээ: Охиныг минь хурдан олж өгч туслаач мөрдөгч өө! ( уйлна )

	Баатар: Алга болсон охины нэр хэн бил ээ?

	Болд: Туяа. 

	Баатар: Найз залуутай юү? Байдаг бол нэр нь хэн бэ?

	Болд: Нэр нь Батням. 

	Баатар: Батнямын утасны дугаар, хаягийг нь мэдэх үү?

	Болд: Мэдэхгүй байна аа! Уг нь хамт сурдаг л гэж хэлсэн юм. Сургууль дээр нь очиж асуутал үгүй болж таараад, арга тасраад яахаа мэдэхгүй болчихлоо. 

	Баатар: Та хоёрт ийшээ тийшээ явна гэж байсан уу?

	Энхээ: Үгүй ээ, хэлсэн юм байхгүй. 

	Баатар: Охиныхоо найз охидын утасны дугааруудыг мэдэх үү?

	Болд: Багаасаа үерхсэн хоёр найз охин байгаа. Би одоохон дугаарыг нь тэмдэглээд өгье. ( бичиж өгнө )

	Энхээ: Би тэдэнтэй ярьсан боловч юү ч мэдэхгүй, ойрд холбоо бариагүй гэсэн. 

	Баатар: Батням, Туяа хоёр үерхээд хэр удаж байна вэ?

	Энхээ: Сайн мэдэхгүй л байна. Хагас жил юм уу?

	Баатар: Батнямын оршин суудаг хаяг харьяаллын талаар мэдэх үү?

	Энхээ: Сүхбаатар аймагт төрсөн гэж байсан. Одоогоор Нэгдүгээр хороололд амьдардаг гэсэн. Өөр тодорхой мэдэх зүйл алга даа!

	Баатар: Эцэг эхийнх нь талаар мэдэх зүйл бий юү?

	Болд: Аав нь эрт өнгөрсөн гэсэн. Одоо ээжтэйгээ амьдардаг юм. 

	Баатар: Хардаж сэрдэж байгаа хүн байна уу?

	Энхээ: Бидэнд тийм хүн байхгүй ээ. 

	Болд: Юун хардсан сэрдсэн хүн байхгүй гэж? Нөгөө хог түүдэг Нэргүй яачих аа вэ? Ойрд үзэгдэхгүй байгаа!

	Баатар: Хэзээнээс үзэгдэхээ больсон юм бэ?

	Болд: Яг л хоёр өдрийн өмнөөс. 

	Баатар: Би Нэргүйн талаар иргэн Мөнхөө, Төрөө нараас мэдээлэл авсан. 

	Болд: Манай гадаах архичдаас уу? Тэгээд тэд юү гэж байх юм?

	Баатар: Иргэн Төрөө мэдүүлэхдээ Нэргүйг охин хүүхэд сонирхдог, заримдаа тэднийг татаж чангаадаг гэж байхад иргэн Мөнхөө Нэргүйг шударга зарчимч хүн гэх юм. 

	Болд: Тэр Мөнхөө түүний хамтрагч байж магадгүй шүү!

	Энхээ: Нэргүй ч нээрээ их шударга хүн дээ. 

	Болд: Чи яагаад түүнийг хамгаалаад байгаа юм бэ? Охин маань алга болчхоод байхад муу новшийг өмөөрөөд! ( муухай харна )

	Баатар: Та тайвшир! Хэрэгт холбоотой үгүй нь тогтоогдоогүй байхад хүнийг тэгж гүтгэж болохгүй. 

	Болд: Хэд хоногийн өмнө Нэргүй, Мөнхөө хоёр нэг охин булаацалдаад хоорондоо зодолдоод байсан гэсэн. 

	Баатар: Танд хэн тэгж хэлсэн юм бэ?

	Болд: Манай охины найз Батням. Би ч бас зодолдож байхыг нь харсан. 

	Утас дуугарна. 

	Баатар утсаа авч хариулна:

	- Байна! 

	- Дэслэгч үү? 

	- Хаягийг нь олсон гэнэ ээ?

	- Над руу хаягийг нь явуулчих. 

	- Өөрсдөө очоод гадаа нь хүлээж бай!

	- Би одоохон яваад очъё!

	Баатар: За би явлаа! Асуух зүйл гарвал холбоо барина аа!

	Болд: Нэргүйг танихад би тусалж чадна шүү!

	Баатар: За тэгвэл надтай хамт яв!

	Хөшиг хаагдана

	Гуравдугаар бүлэг төгсөв

	 


Дөрөвдүгээр бүлэг

	Нэгдүгээр үзэгдэл 

	Хайлаастын 13 тоот хашаа дахь Нэргүйн байшинд өрнөх үйл явдал. 

	Нэргүй буруу харан мах хөшиглөн зогсоно. 

	Түүний ардхан талд Ахлах Мөрдөн Байцаагч Баатар зогсоно. 

	Баатарын хойхон талд Болд зогсож харагдана. 

	Баатар: Иргэн Нэргүй хутгаа тавиад гараа ардаа ав!

	Нэргүйг гараа ардаа авахад Баатар дөхөн очин гарыг нь гавлана. 

	Баатар: Иргэн Нэргүй таныг охин хүүхэд оролдсон хэргээр баривчилж байна!

	Нэргүйг өмнөө оруулан хамтдаа эргэтэл Нэргүй Болдтой нүүр тулна. 

	Нэргүй: Найз минь, юү болоод байна аа?

	Болд: Чи хэзээ миний найз болчих оо вэ? Миний охин хаана байна, новш оо?! ( цохино. Цохиулаад ухаан алдсан Нэргүй Баатарын гар дээр унана)

	Баатар түүнийг амьсгаатай үгүйг нь шалгаад шалан дээр хэвтүүлнэ. 

	Баатар: Чи яагаад Нэргүйг цохив? 

	Баатар Болдыг хавсарч газар унагаад гарыг нь ард нь тэлээгээр нь хүлж байх үед Батням гаднаас орж ирээд Баатарыг араас нь сандлаар цохиход Баатар Болд дээрээс даран унана. 

	Батням Нэргүйг тэврэн авч өвөр дээрээ хэвтүүлнэ. 

	Батням: Аав аа! Аав аа!

	Баатар, Болд нар гайхан Батням руу харна. Энэ үед Туяа залуу Дэслэгчийн хамт хоёр хүүхэд дагуулан орж ирнэ. 

	Дэслэгч сандран Баатарыг өргөн босгох үед Туяа аав дээрээ гүйн очно. 

	Хоёр хүүхэд уйлан Нэргүйг тэвэрч авна:

	- Аав аа!

	Болд: Охин минь! Чи минь зүгээр үү?

	Туяа: Би зүгээр ээ! Энд юү болоод байна аа? Таны гарыг яагаад хүлчихсэн юм бэ? 

	Нэргүй сэргэж эргэн тойрноо харна. 

	Батням: Аав аа! Та зүгээр үү? ( уйлна )

	Нэргүй: Аав нь зүгээр ээ! Миний хүүхдүүд санаа зовох хэрэггүй! Муу аав нь хүүхдүүдээ айлгачихлаа даа!

	Баатар: Дэслэгч ээ, баярлалаа! Яг зөв үед орж ирлээ!

	Болд: Миний охион! Энэ Батням яагаад Нэргүйг “ааваа” гээд байгаа юм бол оо? 

	Туяа: Аав нь шүү дээ!

	Баатар: Нэргүй! Энэ залуу чиний хүү чинь юм уу?

	Нэргүй: Тийм ээ, Хошууч аа! Миний хүү байгаа юм. Ер нь ингэхэд энд юү болоод байна аа?

	Баатар: Чамд хариулах нь битгий хэл би өөрөө ч одоохондоо сайн ойлгохгүй л байна! ( инээмсэглэнэ ) Дэслэгч ээ! Наад хэдийнхээ хүлээсийг тайлчих!

	Батням: Уучлаарай, Цагдаа ах аа! Би таныг дээрэмчин юм байх гээд цохичихлоо. 

	Баатар: Тэр үед тэгж л бодохоор байсан байх. Зүгээр ээ! ( инээмсэглэнэ ) Нэр хэн билээ?

	Батням: Баасангийн Батням. 

	Баатар: Юү? Чи Нэргүйг “аав аа” гээд байгаагүй бил үү? ( гайхна ) Тэгэхлээр Нэргүй чиний хэн болж таарч байна вэ?

	Батням: Миний аав!

	Баатар: Чи ер нь юү яриад байна аа? 

	Нэргүй: Хошууч аа! Би учрыг нь гаргаад хэлээд өгч болох уу?

	Баатар: Болно, болно. 

	Нэргүй: Миний жинхэнэ нэр Баасан. 

	Баатар түүнийг гайхан харна. 

	Баатар: За тэгвэл Баасан та хэзээнээс Нэргүй нэрээр амьдрах болсон, ямар учиртай нэрээ өөрчилснөө тайлбарлана уу. 

	Нэргүй: Хоёр жилийн өмнө шоронгоос суллагдсанаасаа хойш Нэргүй нэрээр амьдрах болсон. 

	Баатар: Та ямар хэргээр хоригдсон юм бэ?

	Нэргүй: Насанд хүрээгүй хүүхдийг бэлгийн харьцаанд уруу татсан хэргээр. Миний нэр Дондогийн Баасан. Хошууч аа! Та үүнтэй танилцан уу. ( хавтастай бичиг баримт өгнө )

	Баатар бичиг баримтыг шалгана. 

	Баатар: Энэ чинь юү вэ?! Та тэгээд Хурандаа Дондогийн Баасан болж байгаа юм уу? Арай үгүй байлгүй дээ! ( гайхна )

	Баасан: Тийм ээ! Би урьд нь Заставын дарга байсан Хурандаа цолтой Баасан гэдэг хүн. 

	Баатар босож ирэн гар барина. 

	Баатар: Хурандаа та амьд байсан юм уу? Ямар сайхан учрал вэ!

	Баасан: Чи миний хэрэгтэй танил юм уу?

	Баатар: Тийм ээ. Танилаар барах уу. Та миний бахархаж явдаг хүмүүсийн нэг! ( инээмсэглэнэ )

	Болд: Ингэхэд юү болоод байна аа? Миний нүдэн дээр барих гэж ирсэн хэрэгтэн чинь баатар болоод хувирчих юм. 

	Баатар: Хурандаа Баасан! Тантай холбоотой хэрэг зохиомол байсан нь нотлогдсон. Баяр хүргэе! 

	Баасан: Би ч дахиад нэг зохиомол хэрэгт холбогдох нь гээд их айж байлаа шүү. Ийм сайхан мэдээ байх гэж! ( уйлна )

	Баатар: Батням аа! Ингэхэд чи яаж аавыгаа олов оо?

	Батням: Би Туяагийн гэрийн гадаа аавыгаа анх олж хараад нүдэндээ итгээгүй. 

	Туяа: Тэр өдрөөс хойш бид хоёр түүнийг мөрдөөд гэрийг нь мэдэж авсан юм. Тэгтэл гурван хоногийн өмнө Нэргүй ах ажилдаа ирээгүй болохоор нь гэрт нь очтол маш их халуунтай өвдчихсөн байсан. Тэр оройдоо Батням сахиж хоноод маргаашаас нь хоёулаа асарсан. 

	Баатар: Гурван өдрийн өмнөөс өвдсөн гэв үү? ( Болд руу сэжигтэй харна )

	Баасан: Хүүхдүүд маань намайг олж ирээгүй бол би хэцүүдэх л байлаа. 

	Баатар: Энэ хоёр жаал өөртэй чинь ямар холбоотой юм бэ?

	Баасан: Миний хүүхдүүд. Ээж нь өөд болоод харах хүнгүй хоцрохоор нь би авчихсан юм. 

	Баатар: Хуулийн дагуу үрчилж авсан юм байгаа биз дээ! ( инээмсэглэнэ )

	Хөшиг хаагдана

	 


Хоёрдугаар үзэгдэл

	Болдын гал тогооны өрөөнд өрнөх үйл явдал.

	Эхнэр Энхээ цонхоор харан цайгаа оочлон зогсоно.

	Болд охин Туяагийн хамт ширээний ард өглөөнийхөө цайг ууцгаан

	Энхээ: Пөөх, энэ чинь хэн бээ? Урд сандал дээр архидаад байдаг хоёрын маань нэг нь

	             танигдахын аргагүй, байдгаараа гоёчихсон байх чинь!

	Болд: Чи нөгөө Мөнхөөг л яриад байна аа даа. 

	Энхээ: Яагаа вэ, нөгөө залууг нь.

	Болд: Тэр залуу чинь архинаас гараад, ажил төрөлтэй болсон гэсээн. Бодвол ажилдаа

	            яваа нь тэр байх.

	Туяа: Эртээд Батням аавтайгаа манайд ирэхэд, та Баасангуй нь яриаг анзаараагүй юм

	           уу?

	Энхээ: Үгүй ээ. Тэр өдөр ээж нь нөгөө болсон явдлын талаар сонсоод бүр гайхчихсан,

	             дээр нь хоол унд гэж гүйгээд сандарч явсан шүү дээ. Заримдаа муу Нэргүйгээ

	             нэг их үгүйлэх юм даа! ( инээмсэглэнэ )

	Болд: Баасанг шоронгоос амьд гаргахад нь тусалсан хүмүүсийн нэг болох эмч Сугар

	            Мөнхөөгийн аав нь юм байна!

	Энхээ: Өө тийм үү? Тийм сайн аавын хүү байж, энэ золигийн байж байгааг нь!

	Болд: Хэд хоногийн өмнө Мөнхөөгийн аав Баасантай ярилцаж суухдаа Мөнхөөг 

	            дуудаад Баасангийн талаар зөндөө зүйл ярьсан гэсэн.

	Энхээ: Юү ярьдаг билээ?

	Болд: Мөнхөөд “ээжийг нь өөд болоод аав нь тэвдэж явахад тэвнээр тусалсан хүн

	            бол Баасан ах чинь шүү дээ. Охин дүү чинь өвөр дээрээс нь огт салдаггүй байлаа.

	            Сүүлийн хэдэн жил эндхийн хог ухаж явахдаа нэг талаараа та хоёрыг минь 

	            холоос харж хандан аавд нь тусалж байлаа” гэснээс хойш Мөнхөө архи уухгүй 

	            гэж шийдсэн гэнэ лээ.

	Туяа: Тэгвэл ч бас яахаа алдсан хүн биш л юм байна даа!

	Болд: Туяа! Ингэхэд чи яах гэж тэр Байцаагчид Баасанг чамайг алга болсноос нэг 

	            хоногийн өмнөөс өвдсөн гэчхэв ээ? ( бодолд автан )

	Туяа: Тэгсэн л биз дээ? ( гайхан харна )

	Энхээ: Яасан, юү болов? Чамайг ойрдоо хоёр гурван удаа сэргийлэх дээр дуудаад. Ямар 

	             нэгэн асуудал гараа юү?

	Болд: Онц сүртэй юм биш ээ! Нөгөө л Баасанг яагаад зодсоныг л асууж байна лээ.

	Энхээ: Охиноо алдчихаад, сандарч явсан хүнд будилах, буруу ойлголцох явдал 

	             байлгүй дээ!

	Болд: Миний хөгшин санаа зовох хэрэггүй! Зүгээр, зүгээр!

	Энхээ: Батням ойрдоо үзэгдэхгүй, яагаа вэ?

	Туяа: Аав, ээж хоёрыгоо буцаагаад нийлүүлчих санаатай, завгүй яваа.

	Энхээ: Өө, тэгвэл аштай юу.

	Туяа: Ээж нь аавыг нь орхисон болохоор эвгүйрхээд байгаа гэсэн. Дээр нь аав хоёр 

	           хүүхэд өргөөд авцан болохоор...

	Болд: Хөгшөөн! Миний аяны цүнхийг бэлдэж амжсан уу?

	Энхээ: Бэлэн байгаа. Чи минь тэгээд Оросоос хэд хоноод ирэх юм бэ?

	Болд: Энэ удаад нэлээн ажилтай явах болохоор хоёроос гурван долоо хоног болох байх.

	Энэ үед гаднаас хаалга тогшин Хурандаа Баатар, өөрийн туслахын хамт орж ирнэ.

	Баатар: Амрыг эрье! 

	Энхээ: Та хоёр дээшээ суу!

	Баатар: Зүгээр ээ! Бид яаруу явна. Болд та бидэнтэй хамт явна уу!

	Болд: Юу? Яах гэж?

	Баатар: Таныг охин хүүхэд оролдсон хэргээр баривчилж байна!

	Энхээ: Юу? Та хэд хүн андуураад байна! Болдоо чи хэлээч ээ! ( уйлна )

	Баатар: Уучлаарай! Бид хүн андуураагүй. 

	Туяа: Аав аа! Юү болоод байгаа юм бээ? ( уйлна )

	Болд: Уучлаарай аавыгаа! ( охиныхоо духан дээр үнсэнэ )

	            Энхээ! Ханийгаа уучлаарай! ( уйлан гарч явна )

	Хөшиг хаагдана

	 


Гуравдугаар үзэгдэл

	Прокурор Доржийн өрөөнд өрнөх баярт үйл явдал. 

	Прокурор Дорж, Хурандаа Баасан, Ахлах Мөрдөн Байцаагч Хурандаа Баатар нар ширээ тойрон суугаад их л хөгжилтэй хөөрөлдөнө. 

	Дорж: Сайхан золигууд юм аа! Чиний “үхлийг” надаас нуугаад байхдаа яах вэ дээ. Гомдмоор юм! ( инээмсэглэнэ )

	Баатар: Би танд хэлээд байсан биз дээ? Энэ шоронгийн дарга Осор, эмч Сугар хоёр их сэжигтэй байна гээд. Яг үнэндээ би тэднийг нөгөө талд ажиллаад Хурандааг цааш нь харуулж орхисон юм болов уу гэж хардаж байлаа шүү. ( инээмсэглэнэ )

	Баасан: Би Сугар, Осор хоёрынхоо хүчинд л дуудуулах нэртэй, орох оронтой, идэх хоолтой хүн шиг амьдарч ирлээ. 

	Дорж: Тэр хоёр чамд хашаа байшин авч өгөөд зогсохгүй бас түлээ түлшний мөнгө өгдөг байсан гэл үү хө? Их мөнгөтэй улс байх нь ээ! Золигуудыг нэг сайн шалгуулна аа! ( ха ха инээнэ )

	Баасан: Намайг амьд авч гарах өөр арга тэдэнд байгаагүй л дээ. 

	Дорж: Би ойлгож байгаа. 

	Баасан: Эрүүгийн гэмт этгээдүүд, тэдний гар хөл бологч зарим төрийн том албан хаагчдаас бүрдсэн бүлэглэлийн хам хэргүүдийг илчилж, тэдний гинжин холбоог тас цохиход үнэтэй хувь нэмрээ оруулсан та хоёрт баярлалаа!

	Дорж: Баярлалаа! Тэд нийтдээ 20-оод хэргээр шийтгэгдсэн. Үүнд томоохон Тендерүүдийг хууль бусаар авсан, гадаадын зарим буцалтгүй тусламжийг замаас нь завшсан, жижиг дунд үйлдвэрийн сан болон бусад сангаас их хэмжээний зээл гаргуулж авсан мөн томоохон компаниудын захирлуудыг дарамталж их хэмжээний мөнгө авдаг байсан гэх мэт. Нийт мөнгөн дүн нь санаанд багтамгүй!

	Баатар: Коля хочтой Батхуягийн бүлэглэлтэй холбогдсон хам хэргээр нийт хорин хүн таслагдан, зохих ялаа авцгаасан. Үүнд УИХ-ын гишүүн асан хоёр хүн, УИХ гишүүн нэг, төрийн том албан хаагч дөрөв, хоёр цагдаагийн хурандаа. Урьд нь хэрэгт шийтгэгдэж явсан арван хүн, нэрд гарсан нэг сэтгүүлч багтсан. 

	Баасан: Ахлах Мөрдөн Байцаагч танд дуулиант хэргийг илрүүлж гавьяа байгуулсныхаа төлөө цол алгасан Хурандаа болсонд баяр хүргэе!

	Баатар: Баярлалаа! 

	Баасан: Нөгөө Болдын хэрэг юү болсон бэ?

	Баатар: Охин хүүхдүүдийг оролдсон хэрэгт холбогдогч Болд урьд нь Чех Улсад наймаа хийж явах үедээ бага насны охин оролдсон хэргээр таслагдаад тэндээ хоёр жил шоронд сууж байсан нь тогтоогдсон. 

	Баасан: Гэмгүй царайлсан хэцүү хүн байж шүү. ( толгой сэгсэрнэ )

	Баатар: Өглөө бүр чамайг харж зогсох нэрийдлээр ойр хавийнхаа охин хүүхдүүдийг бүртгэж ажигладаг байснаа хүлээсэн. Мөн хамаатныхаа охидыг оролдож байснаа хүлээн зөвшөөрсөн. 

	Баасан: Хумсаа нуусан муур байжээ! 

	Баатар: Энэ удаагийн хэргийг нь давтан хэрэг гэж үзэх болохоор овоо хэдэн жилээр таслагдах болно. 

	Баасан: Түүнийг гэж яаж мэдэв ээ?

	Баатар: Анх таны талаар өгсөн мэдүүлэгтээ алдаа гаргасан. 

	Баасан: Яаж тэр вэ?

	Баатар: Таныг охинтойгоо нэг өдөр алга болсон гэж хэлээд!

	Баасан: Нөгөө Төрөө юү болсон бэ?

	Баатар: Иргэн Төрөө худал мэдүүлэг өгч, хэрэг төөрөгдүүлсэндээ харамсан уучлалт гуйж торгууль төлсөн. 

	Баасан: Яагаад худал мэдүүлэг өгсөн юм бол?

	Баатар: Чамд их атаархдаг байсан болохоороо гэсэн. 

	Баасан: Мөн атаархах хүнээ олов оо! ( инээнэ ) Ийм сайхан баярт өдөр ганц юм задлах юм биш үү, Прокурор оо?

	Дорж: Төрийн албан хаагчид өрөөндөө архидан согтуурч болохгүй гэсэн хуультай хө! Гэхдээ битгий санаа зов. Орой нэг тухтай газар та хоёрыгоо нохой гурав харуулна аа! ( инээнэ )

	 

	Баатар: Нээрээ биз? Хэлсэн дээ шүү! Та хааяа... ( ёжтой харна )

	Хөшиг хаагдана

	Жүжиг төгсөв

